
Τοῦ Ὁσίου Μωϋσέως τοῦ Οὕγγρου, τοῦ σώφρονος 

Εὐχαὶ εἰς πόλεμον σαρκικόν 

 

α΄ Ἐκ τοῦ Μεγάλου Εὐχολογίου 

Δέσποτα Κύριε, ὁ Θεός μου, οὗ ἐν χερσὶν οἱ κλῆροί μου, 

ἀντιλαβοῦ μου κατὰ τὸ ἔλεός σου καὶ μὴ ἑάσῃς με συναπολέσθαι ταῖς 

ἀνομίαις μου, μηδὲ τῷ θελήματι ἐπακολουθῆσαι τῆς ἐπιθυμούσης 

σαρκός μου κατὰ τοῦ πνεύματος. Πλάσμα σόν εἰμι, μὴ παρίδῃς ἔργον 

χειρῶν σου. Μὴ ἀποστραφῇς, οἴκτειρον, μὴ ἐξουδενώςῃς μηδὲ 

ὑπερίδῃς με, Κύριε, ὅτι ἀσθενής εἰμι, ὅτι πρὸς σὲ κατέφυγον τὸν 

σκεπαστήν μου Θεόν. Ἴασαι τὴν ψυχήν μου, ὅτι ἥμαρτόν σοι. Σῶσόν 

με ἕνεκεν τοῦ ἐλέους σου, ὅτι ἐπὶ σὲ ἐπεῤῥίφην ἐκ νεότητός μου. 

Αἰσχυνθήτωσαν οἱ ἐπανιστάμενοί μοι καὶ ἐντραπήτωσαν οἱ 

ζητοῦντες με ἐξῶσαι ἀπὸ σοῦ, διὰ πράξεων ἀσέμνων, διὰ λογισμῶν 

ἀπρεπῶν, δι’ ἐνθυμήσεων ἀσυμφόρων. Ἀπέλασον ἀπ’ ἐμοῦ πᾶσαν 

ῥυπαρίαν, κακίας περίσσευμα. Ὅτι σὺ μόνος ἅγιος, σὺ εἶ μόνος 

ἰσχυρός, μόνος ἀθάνατος, κατὰ πάντα ἔχων τὴν δυναστείαν 

ἀνείκαστον καὶ διὰ σοῦ δίδοται πᾶσιν ἡ κατὰ τοῦ διαβόλου καὶ τῆς 

αὐτοῦ στρατιᾶς ἰσχύς. Ὅτι πρέπει σοι πᾶσα δόξα, τιμὴ καὶ 

προσκύνησις εἰς τοὺς αἰῶνας τῶν αἰώνων. Ἀμήν. 

 

β΄ Ἑτέρα, ἐκ τοῦ Μ.Εὐχολογίου 

Κύριε, ὁ Θεὸς τῆς δικαιοσύνης καὶ τῆς καθαρότητος, ἰσχύς μου 

καὶ βοήθεια καὶ καταφυγὴ ἐν ἡμέρᾳ κακῇ· σὺ σῴζεις ἐν καιρῷ 

θλίψεως. Σῶσόν με, ὅτι εἰσήλθοσαν ὕδατα ἕως ψυχῆς μου. Ἐνεπάγην 

εἰς ἰλὺν βυθοῦ καὶ οὐκ ἔστιν ὑπόστασις ἀπὸ προσώπου ἐχθροῦ 

καταδυναστεύοντος. Ὅτι κατεδίωξε τὴν ψυχήν μου καὶ κατεπάτησεν 

εἰς γῆν τὴν ζωήν μου. Ὅλην τὴν νύκτα πολεμῶν ἔθλιψέ με. 

Εὐδόκησον, Κύριε, τοῦ ῥύσασθαί με ἐκ χειρὸς παρανομοῦντος καῖ 

ἀδικοῦντος, ὅπως ἂν μὴ ἁμάρτω σοι. Ὅτι φόβος θανάτου ἐπέπεσέ μοι 

καὶ ἐκάλυψέ με σκότος. Ἕως τίνος κεκράξομαι, Κύριε, καὶ οὐκ 

εἰσακούσῃϗ Βοήσομαι πρὸς σὲ ἀδικούμενος καὶ οὐ μὴ σώσῃςϗ 

Ἐπίβλεψον ἐξ οὐρανοῦ, Κύριε, καὶ ἴδε ἐξ οἴκου ἁγιάσματός σου καὶ τῆς 

δόξης σου. Ποῦ ἔστι τὸ πλῆθος τῶν οἰκτιρμῶν σου κατὰ τὸ ἔλεός σου, 

ὅτι ἠνέσχου ἡμῶνϗ Κύριε, δίκασον τοὺς ἀδικοῦντάς με. Μὴ ἔσο ὡς 

ἄνθρωπος ὑπνῶν καὶ ὡς ἀνήρ μὴ δυνάμενος σώζειν. Ὅτι ἐλεήμων καὶ 

φιλάνθρωπος ὑπάρχεις καὶ σοὶ τὴν δόξαν ἀναπέμπομεν, εἰς τοὺς 

αἰῶνας τῶν αἰώνων. Ἀμήν. 

 

γ΄. Ἑτέρα νεοσύνθετος.  

Δέσποτα Κύριε Ἰησοῦ Χριστέ, ὁ Θεός μου. ὁ καταξιώσας με τῷ 

ἀπείρῳ ἐλέει καὶ τῇ ἀνεξιχνιάστῳ φιλανθρωπίᾳ σου συνταγῆναι διὰ 

τοῦ ἁγίου βαπτίσματος τῷ μυστικῷ σώματι τῆς Νύμφης σου 

Ἐκκλησίας καὶ γενέσθαι μέλος σου τίμιον καὶ πάντων τῶν Ἁγίων· ὁ 

ποιήσας με ναὸν τοῦ Παναγίου σου Πνεύματος καὶ καλέσας με εἰς 

ἁγιασμὸν ὁλοτελῆ ψυχῆς τε καὶ σώματος διὰ τῆς τηρήσεως τῶν θείων 

σου ἐντολῶν. Σύ, Κύριε, οἶδας ὅτι πολλὰ καὶ μεγάλα θλίβομαι ἐκ τοῦ 

σφοδροῦ καὶ ἀνελεήτου πολέμου τῶν σαρκικῶν ἐπιθυμιῶν, τῶν 

στρατευομένων ἀναιδῶς κατὰ τῆς ἀθανάτου ψυχῆς μου. Σύ, Κύριε, 

οἶδας καὶ τὴν ἀσθένειαν τῆς ταπεινῆς οὐδενίας μου, ὅτι χωρὶς σοῦ οὐ 

δύναμαι ποιῆσαι οὐδὲν καὶ ἐὰν ἄρῃς τὴν στηρικτικήν σου χάριν ἀπ’ 

ἐμοῦ τοῦ ἀθλίου καὶ ἀδυνάτου ἀμέσως εἰς χοῦν μεταβληθήσομαι καὶ 

ἀκολουθήσω ὡς ζῶον ἄλογον τοῖς ψυχοφθόροις θελήμασι τῆς 

ἐπαναστατούσης σαρκός μου. Ταλαίπωρος, ὄντως, καὶ ἀσθενὴς ἐγὼ 

ἄνθρωπος! Τίς ἕτερος εἰ μὴ σύ, Δέσποτα φιλόαγνε καὶ φιλοκάθαρε, 

δύναται στηρῖξαι τὰς κλονουμένας ἀπὸ τοῦ δαιμονικοῦ πολέμου ὡς 

φύλλα τρέμοντα ἰγνύας τῆς ψυχῆς μουϗ Ἐὰν ἀντανέλῃς τὸ Πνεῦμα 

σου τὸ ἀγαθόν, εἰς βάραθρον σκότιον φιληδονίας ὁδηγηθήσομαι καὶ 

ὑποταχθήσομαι δουλικῶς τῷ ζυγῷ καὶ τῇ δυναστείᾳ τῶν δυσωδῶν καὶ 

ἀκαθάρτων μου παθῶν. Δέομαί σου οὖν, Δέσποτα ὁ ἐκ τῆς Πανάγνου 

Θεομήτορος καὶ Ἀειπαρθένου τεχθείς. Ἁγίασον πάσας τὰς αἰσθήσεις 

μου, ἵνα μὴ δι’ αὐτῶν ὡς ἐκ θυρίδων ἀναβῇ ὡς κλέπτης ὁ θάνατος τῆς 

ψχυῆς μου. Πρόσχες μοι, Κύριε, καὶ διὰ τῶν μητρικῶν πρεσβειῶν τῆς 

Κυρίας μου Θεοτόκου, τοῦ δικαίου καὶ σώφρονος Ἰωσήφ, τοῦ ὁσίου 

πατρὸς Ἀντωνίου τοῦ μεγάλου, τῶν ὁσίων Πατέρων Βενεδίκτου, 

Γρηγορίου τοῦ Δεκαπολίτου, Μωϋσέως τοῦ Οὕγγρου, Ἰωάννου τοῦ 

πολυάθλου, Γέροντος Ἰωσὴφ τοῦ ἡσυχαστοῦ, Παϊσίου τοῦ ἁγιορείτου, 

τῶν ἁγίων καὶ σωφρόνων γυναικῶν Σωσσάνης, Σάρρας, Ἰουστίνης, 

Εὐπραξίας, Ματρώνης καὶ πάντων τῶν χριστονικησάντων τὴν 

ἀδιάντροπον σάρκα ἁγίων σου, ἐλέησόν κἀμὲ τὸν ἐλάχιστον, 

ἀδύναμον καὶ ἀνάξιον δοῦλόν σου. Κούφισον τὸν θρασύτατον 

πόλεμον τῆς ἀθλίας μου φύσεως. Ὕψωσον ταχέως τὸν νοῦν καὶ τὴν 

διάνοιάν μου εἰς τὰ ἄφθαρτα κάλλη τοῦ Παραδείσου, .ἔνθα οἱ χοροὶ 

τῶν Ἁγίων σου καὶ ἕνωσόν μου τὸν πλανώμενον νοῦν τῇ ζωηφόρῳ 

καὶ ἐνισχυτικῇ μνήμῃ τοῦ τιμίου Ὀνόματός σου. Πότισόν με τῇ 

μυστικῇ γλυκύτητι τῆς αἰσθήσεως τῆς ἁπανταχοῦ παρουσίας σοῦ καὶ 

τῶν θεοειδῶν σου Ἀγγέλων. Ὅπως ἐξερχόμενος ὁ ἀνάξιος ἀλώβητος 

ἐκ τῆς ἀοράτου καὶ δαιμονιώδους ταύτης συμπλοκῆς, σοὶ εὐγνωμόνως 

καὶ ὀφειλετικῶς ἀποδώσω τὴν δόξαν, τὴν προσκύνησιν καὶ τὴν 

αἴνεσιν, ὁ Θεὸς τῆς σωτηρίας μου, ὁ Κύριος τῆς ζωῆς μου, ὁ Λυτρωτὴς 

τῆς ὑπάρξεώς μου, Ὃν ἐκ νεότητός μου ἠγάπησα, διψητικῶς 

ἠκολούθησα ὡς κύων φιλοκύριος, ἀλλὰ καὶ καθ’ ἑκάστην λυπῶ 

ἑκουσίως τε καὶ ἀκουσίως ταῖς ἀνοήτοις παρανομίαις μου. Ἀμήν. 

 
 


